Pml.nr.4/2016
NË EMËR TË POPULLIT

Gjykata Supreme e Kosovës, në kolegjin e përbërë nga gjyqtarët–Valdete Daka, kryetare, Nesrin Lushta e Salih Toplica-anëtar, me bashkëpunëtoren profesionale Mirlinda Mejzini, procesmbajtëse, në çështjen penale kundër të dënuarit D. G. nga Prishtina,  për shkak të veprave penale vrasje e rënd në tentativë nga neni 179.par.1.pika 1.5.dhe 1.11.lidhur me nenin 28.të KPK dhe mbajtja në pronësi, kontroll ose posedim të paautorizuar të armëve nga neni 374.par.1.të KPK, duke vendosur sipas kërkesës për mbrojtjen e ligjshmërisë  të mbrojtësit të dënuarit të paraqitur kundër aktgjykimit të Gjykatës Themelore në Prishtinë PKR.nr.121/2015 të datës 17.04.2015. dhe aktgjykimit  të Gjykatës së Apelit të Kosovës PAKR.nr.410/2015 të datës 19.11.2015., në seancën e mbajtur më 09.02.2016., mori këtë:

A K T GJ Y K I M 

Refuzohet si e pabazuar kërkesa për mbrojtjen e ligjshmërisë e mbrojtësit të dënuarit D. G. e paraqitur kundër aktgjykimit të Gjykatës Themelore në Prishtinë PKR.nr.121/2015 të datës 17.04.2015. dhe aktgjykimit  të Gjykatës së Apelit të Kosovës PAKR.nr.410/2015 të datës 19.11.2015.
A r s y e t i m 

 
Me aktgjykimin e Gjykatës Themelore në Prishtinë PKR.nr.121/2015 të datës 17.04.2015. i dënuari D. G. është shpallur fajtor për veprën penale vrasje e rënd në tentativë nga neni 179.par.1.pika 1.5.dhe 1.11.lidhur me nenin 28.të KPK dhe mbajtja në pronësi, kontroll ose posedim të paautorizuar të armëve nga neni 374.par.1.të KPK dhe është gjykuar, për veprën e parë penale me dënim burgimi në kohëzgjatje prej 2 (dy) vite e 4 (katër)muaj në të cilin dënim i llogaritet koha e kaluar në paraburgim prej datës 30.10.2014. deri më datën 14.04.2015., ndërsa për veprën e dytë penale me dënim me gjobë në shumë prej 1000 (njëmijë) euro, e në rast të mospagimit i njëjti do të zëvendësohet me dënim burgimi duke llogaritur 20 euro për një ditë burgimi. Po ashtu është obliguar që të paguaj shpenzimet e procedurës penale dhe paushallin gjyqësor, të gjitha në afat prej 15 ditësh nga plotfuqishmëria e aktgjykimit. 
Në procedurën ankimore, Gjykata e Apelit e Kosovës ka marrë aktgjykimin PAKR.nr.410/2015 të datës 19.11.2015. me të cilin aktgjykim janë refuzuar si të pabazuara ankesat e paraqitura ndërsa aktgjykimi i shkallës së parë është vërtetuar. 
Kundër këtyre aktgjykimeve kërkesë për mbrojtën e ligjshmërisë ka paraqitur mbrojtësi i të dënuarit, avokati B. T. nga Prishtina, për shkak të shkeljes së ligjit penal, me propozim që të  anulohen dhe çështja të kthehet gjykatës së shkallës së parë në rivendosje.
  Prokurori i shtetit me parashtresën KMLP.II.nr.3/16 të datës 22.01.2016.  ka propozuar që kërkesa të refuzohet si e pabazuar. 

Gjykata Supreme e Kosovës në seancën e kolegjit shqyrtoi shkresat e lëndës në kuptim të nenit 435. par. 1. lidhur me nenin 436. par. 1. të KPPK, vlerësoi pretendimet në kërkesë për mbrojtje të ligjshmërisë dhe konstatojë se:
-kërkesa është e pabazuar.
Në kërkesë pretendohet se në aktgjykimin e shkallës së dytë nuk është bërë specifikimi i elementeve dhe rrethanave veç e veç që kanë ndikuar në llojin dhe lartësinë e dënimit, mungon lidhja kauzale në mes rrethane lehtësuese dhe pranimit të fajësisë, se gjykata e shkallës së parë duhej që si rrethanë veçanërisht lehtësuese të apostrofojë pranimin e fajësisë nga ana e të dënuarit dhe si rrjedhojë të shqiptojë dënim më të butë.

Gjykata Supreme gjeti se pretendimet e cekura nuk janë të bazuara. Nga aktgjykimi i shkallës së parë del se gjykata e shkallës së parë, si rrethanë veçanërisht lehtësuese ka vlerësuar pranimin e fajësisë nga ana e të dënuarit. Ka gjetur edhe rrethana tjera të cilat i ka karakterizuar si rrethana lehtësuese, siç janë se i dënuari është i moshës së re, student dhe se kundër tij nuk zhvillohet procedurë tjetër penale ndërsa nuk ka gjetur rrethana rënduese. Lloji dhe lartësia e dënimeve të shqiptuar ka qenë rezultat i vlerësimit të të gjitha këtyre rrethane dhe ato në mënyrë të njejtë i ka vlerësuar edhe gjykata e shkallës së dytë. Andaj, janë të pabazuara pretendimet në kërkesën për mbrojtjen e ligjshmërisë të përshkruara më lartë dhe e njëjta nuk u aprovua.
Duhet të theksohet se me vendimin për dënim nuk është bërë ndonjë shkelje të ligjit penal sepse shkeljet e tillë taksativisht janë të numruara në dispozitën e nenit 385. të KPPK ndërsa pretendimet në kërkesë nuk mund të ndërlidhen me asnjërën prej atyre.

 Nga këto arsye, kërkesa për mbrojtjen e ligjshmërisë ishte e pabazuar dhe konform nenit 437. të KPPK u vendos si në dispozitiv të këtij aktgjykimi.

GJYKATA SUPREME E KOSOVËS
Pml.nr. 4/2016, më 09.02.2016. 
Proçesmbajtësja,




                      Kryetarja e kolegjit,


Mirlinda Mejzini




                          Valdete Daka

